
Astelehena, 2008ko ekainaren 9a.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

“El Correo” egunkariaren aurkako atentatua gaitzetsi du Nafarroako Gobernuak 

Astehelena, 2008ko ekainaren 9a. Nafarroako Gobernuak gaitzetsi egin du ETA erakunde terroristak igandeko goizaldean egindako atentatua “El Correo” egunkaria eta beste komunikabide batzuk inprimatzen dituen errotatibaren kontra.

Gaur goizeko bilkuran foru exekutiboak erabaki du haren sostengu eta elkartasuna erakustea “Vocento” taldeko profesionalei, izan ere, berriz eraso bat jaso izan baitute, argudio ahulak edukita, indarkeriaz inposatu nahi direnengandik.

Nafarroako Gobernuaren ustez, haien helburu zehatzetik haratago, terroristek berriro erakutsi izan dute beren etsaia askatasuna eta demorazia direla, espainarren aldeko apustu garbia jaso duten printzipioak, hain zuzen ere. Komunikabideak isilarazi nahirik, ETAren hiltzaileek eta babesa ematen dietenek inposatu nahiko luketen gizartea definitzen dute, gizarte totalitarioa, pentsamendu bakarrekoa, informazio-aniztasunarentzat tokirik ez lukeena.
Foru exekutiboak animoak ematen dizkie komunikabideetako profesionalei gizartea egituratzeko egiten duten lan garrantzitsu horretan jarraitzeo, ziur egonda irabazten segituko dutela irakurleak, enztuleak edo ikusleak egunero egiten duten erreferenduma euren informazio iturria libreki hautatzeko.
ERAKUNDEEKIKO HARREMANETARAKO ETA GOBERNUAREN ELEDUNAREN DEPARTAMENTUA

Erakundeen adierazpena onartu dute, Iruñea eta Torun (Polonia) elkarrekin “europar kulturaren hiriburu” izan daitezen bultzatzeko

Nafarroak eta Poloniako Pomerania eskualdeak lurralde arteko lankidetza hitzarmena izenpetuko dute, lankidetza kultural eta estrategikoaren aldeko lehenengo apustu hori beste arlo batzuetara zabaltzeko
Astelehena, 2008ko ekainaren 9a. Nafarroako Gobernuak gaur goizean erabaki duenez, erakundeek sostengua emanen diote Iruñea eta Torun (Polonia), biak, 2016an “europar kulturaren hiriburu” izan daitezen aurkeztutako hautagaitzari. Nafarroako Gobernuaren iritziz, proposamen egokia da; izan ere, kultura aberasteko eta Nafarroako hiriburua eta lurralde osoa turismoaren ikuspuntutik modu estrategikoan sustatzeko modua dela uste du. Gainera, Poloniarekiko harremanak estutzeko abiapuntua izan daiteke (berrikuntzaren, osasunaren, ingurumenaren eta hezkuntzaren arloan, besteak beste). 

“Europar kulturaren hiriburua” Europar Batasunaren ekimena da, eta Europako kulturen aberastasuna, aniztasuna eta ezaugarri komunak nabarmentzea eta herritarrek elkar uler dezaten sustatzea ditu helburu. Kultura eta turismoa garatzen laguntzen du, epe luzera begira, eta gainera, parte hartzen duten hiri eta lurraldeen egitura eta gaitasuna modu iraunkorrean garatzeko estrategiaren oinarri izan daiteke. 
Iruñeko Udala 2006az geroztik lanean ari da hiriaren hautagaitza aurkezteko, Torunekin lankidetzan. Hautagaitza bikoitzaren indarguneak honako hauek dira:

- Iruñea modernotasuna eta tradizioa bateratzen dituen hiria da. Tradizioari dagokionez, historiak arrasto ugari utzi ditu hirian: erromatarren garaia, Erdi Aroa, Donejakue Bidea, eraikin neoklasikoak, modernistak, eta abar. Bestalde, Iruñea hiri modernoa da, bizi-kalitate onekoa, eta azkeneko urteetan nabarmen hazi dena (hiri, teknologia, ekonomia, gizarte eta kulturaren arloko hazkundea). Bereziki nabarmentzekoak dira, gainera, sanferminak, Iruñea mundu osoan ezagutzera eman baitute jai horiek. 
- Torun hiria Kujawsko-Pomorskie eskualdeko (Poloniako Pomerania) hiriburua da, Bydgoszcz-ekin batera. Poloniaren iparraldean dago, Vístula ibaiaren ertzean. Gizadiaren Ondare da, 1997az geroztik (Unesco). Nikolas Kopernikoren jaioterria da, eta 300 monumentutik gora ditu, Europako artearen historiaren lekuko. II. Mundu Gerrak ez zuen ia kalterik eragin hiriko alde zaharrean (bazter gehienetan ez bezala). Gaur egun, Pomeraniako jarduera ekonomikoaren parte handi bat Torunen egiten da. 
Nafarroa eta Poloniako Pomerania eskualdearen arteko lankidetza 
Iruñea europar kulturaren hiriburu izateko adierazpenaz gain, Erakundeekiko Harremanetarako eta Gobernuaren Eledunaren Departamentuak beste akordio bat ere sustatu du, gaur. Hain zuzen ere, Iruñea eta Torun (Polonia) “europar kulturaren hiriburu” izan daitezen bultzatzeko ekimenetik abiatuta, Nafarroa eta Kujawsko-Pomorskieren arteko lankidetza hitzarmena izenpetu nahi dute, aurki, bi lurraldeetako herri administrazioen eta gizarte eragileen arteko lankidetzarako bideak eraikitzeko. 
Asmo handiko lankidetza proiektuak bi lan arlo izanen ditu, hasieran: Europar Batasuneko funtsak lortu eta kudeatzea, eta droga mendekotasunaren gaineko plangintza eta arreta. Bi lurraldeak dagoeneko hasiak dira euren ezaguerak eta esperientzia partekatzen. 
HERRI LAN, GARRAIO ETA KOMUNIKAZIO DEPARTAMENTUA

Erro eta Mezkiritzeko tuneletako proiektuak idazteko kontratua egiteko baimena eman du Gobernuak

Nafarroako Gobernuak Pirinioetako ibarretako irispidea hobetzeko gauzatu nahi ditu bi proiektuok; izan ere, Frantziak Nafarroa-Pirinio Atlantikoak Bide Lotura eraikitzeko proiektua etetea erabaki zuen

Astelehena, 2008ko ekainaren 9a. Nafarroako Gobernuak baimena eman dio Laura Alba Cuadrado Herri Lan, Garraio eta Komunikazio Departamentuko kontseilariari, “Erroko tunela” eta “Mezkiritzeko tunela” eraikitzeko proiektuak idazteko kontratua egiteko. Lanen aurrekontua 550.000 eurokoa da, honela banatuta: 300.000 euro, 2008an; eta 250.000 euro, 2009.

Nafarroako Gobernuak Pirinioetako ibarretako irispidea hobetzeko gauzatu nahi ditu bi proiektuok; izan ere, Frantziak Nafarroa-Pirinio Atlantikoak Bide Lotura eraikitzeko proiektua etetea erabaki zuen. 


Erro eta Mezkiritzeko tuneletako proiektuak ez daude aurreikusita Nafarroako Errepideen II. Plan Zuzentzailean (2002-2009). Aitzitik, Nafarroako Gobernuak eta PSN alderdiak hitzartu eta maiatzaren 23an Parlamentuak onartu zuen Nafarroa 2012 Planaren baitan daude. 
Erroko tunelaren proiektua

Proiektuaren baitan, N-135 (Iruñea-Frantzia, Luzaidetik barrena) errepidearen trazadura Zubiri eta Erro artean aldatzea aurreikusten dute, Erroko mendatea tunel baten bidez zeharkatu ahal izateko. Galtzadak 3,50 metroko bi bide eta 1,50 metroko kanpo bazterrak izan beharko ditu.

Proiektuari hasiera emateko, erdian itxaroteko bidea duen elkargunea diseinatu beharko dute, tarte berria eta gaur egungo errepidea (N-135) lotzeko, iparralderanzko norabidean, ezkerreko aldetik. Elkargunetik aurrera, trazadurak ekialderantz eginen du, eta Arga ibaia zeharkatuko du, 150 bat metro luzeko egitura baten bidez. 

Aldez aurretiko azterlanen arabera, Arga ibaia igaro ondoren bi aukera daude Erroko mendatea zeharkatzeko:

· Iparraldeko aukera: Erroko mendatea 2.300 metroko tunel baten bidez zeharkatzea. 

· Hegoaldeko aukera: Erroko mendatea bi tunelen bidez zeharkatzea (1.650 eta 250 metroko bi tunel).


Tunelaren irteeratik proiektuaren amaierara arte, trazadurak iparralderantz eginen du, Errotik gertu NA-2330 (Errotz-Erro) errepidearekin bat egin arte. Era berean, NA-2330 errepidearekiko lotura eta haren jarraipena ere diseinatu beharko dituzte, eta hautatutako aukeraren arabera, baliteke beste tarte bat eraiki behar izatea. 

Proiektua gaur egungo N-135 errepidearekiko elkargunean amaituko da, Erro igaro ondoren. Erro eta Orondritzeko sarbideak ere proiektatuko dituzte. Tartearen hasieratik tuneleraino paretak eraiki beharko dituzte, 1.600 metro orotara. 

Proiektuaren guztizko luzerak honako hauek dira, aukeraren arabera: 6,6 kilometro, iparraldeko aukerari dagokionez; eta 6,8 kilometro, hegoaldeko aukerari dagokionez. 

Mezkiritzeko tunelaren proiektua

Proiektuaren baitan, N-135 (Iruñea-Frantzia, Luzaidetik barrena) errepidearen trazadura aldatzea aurreikusten dute. Proiektuaren luzera 2,5 kilometrokoa da, eta galtzadak 3,50 metroko bi bide eta 1,50 metroko kanpo bazterrak izan beharko ditu. Proiektuaren hasiera dokumentuan bertan zehaztuko dute, baina Mezkiritzeko elkargunetik laurehun metrora egon beharko du, Mezkiritz eta Aurizberri artean. Tartea Aurizberriko sarreran amaituko da. 


Aurreikuspenen arabera, errepide berriko lehenengo kilometroa gaur egungo errepidetik gertu egonen da, baina trazadura hobetuko dute. Ondoren, tunela hasiko da, eta hartara, Mezkiritzeko mendatea saihestuko dute. Aurreikusita dagoenez, tulenak 500 metro izanen ditu, eta N-135 errepidearekin bat eginen du, Aurizberriko sarreran. Nolanahi ere, Mezkiritzeko mendaterako irispidea bermatu beharko dute. 
BERRIKUNTZA, ENPRESA ETA ENPLEGU DEPARTAMENTUA

Nafarroako Merkataritza Modernizatzeko II. Plana (2008-2011), 16 milioi €-ko aurrekontua duena, onartu dute

Astelehena, 2008ko ekainaren 9a.  Nafarroako Gobernuak Nafarroako Merkataritza Modernizatzeko II. Plana (2008-2011) onartu du, hitzarmen baten bidez. Plan horrek 16 milioi €-ko aurrekontua izanen du lau urte horietarako. 

II. Plana sektoreko eragilearekin hitzartu dute erakundeek; eta horren aldeko txostena eman du Txikizkako Merkataritzaren Aholkularitza Kontseiluak, aurreko ekainaren 3an aho batez hartutako akordioaren bidez. Kontseilu horren iritzia funtsezkoa da, merkatari, kontsumitzaile eta sindikatuak biltzen baititu.

I. Planaren berrikuspena eta aurreko urteetan eragileek bildutako esperientzia izan dira II. Plana egiteko oinarriak, eta Berrikuntza, Enpresa eta Enplegu Departamentuaren baliabideei eta beste eragile batzuen lankidetzari esker osatu ahal izan da. II. Plana egiteko xedearekin, batzordea eratu zuten merkatari elkarteen federazioak, Nafarroako Merkataritza eta Industria Ganberak eta Txikizkako Merkataritzaren Aholkularitza Kontseiluan ordezkaritza duten hiru sindikatuek: UGT, CCOO eta ELA. Batzorde horrekin batera aritzeko gonbita egin zaie, gainera, honako erakunde hauei, programa bakoitzaren edukiaren arabera, beren ekarpenak egin ditzaten: Nafarroako Enplegu Zerbitzua, Nafarroako Enpresaburuen Konfederazioa, Nafarroako Industria Elkartea, Iruñeko Udala, Tuterako Udala, Lizarrako Udala, Etxebizitza eta Lurralde Antolamenduko Departamentua, Toki Administrazioaren Departamentua eta CEINSA, Berrikuntza, Enpresa eta Enplegu Departamentuko erakunde instrumentala. 

II. Planak lau urteko indarraldia izanen du, eta 16 milioi €-ko aurrekontua esleitu zaio epe horretarako. Nabarmentzekoa da I. Planarekin (2005-2007) alderatuta igoera nabaria izan dela aurrekontuan; izan ere, aurreko planak hiru urteko indarraldia izan zuen, eta 6,6 milioi €-ko aurrekontua. 

Laguntzen gehieneko ehunekoari dagokionez, II. Planean diruaren %30 erabiliko da inbertsiorako, eta %60, ikerketarako; interesen hobariak 3 eta 5 puntu artekoak izanen dira. I. Planean, %5 jarri zen inbertsiorako, eta interesen hobariak 2 eta 3 puntu artekoak izan ziren. 

Helburuak eta orientazio irizpideak 

Hauek dira II. Planaren helburuak: txikizkako merkataritza kontsumitzaileen premietara egokitzeko eta aberastasun iturri izateko baldintzak ezartzea, BPGri egiten dion ekarpenari eutsi edo ekarpen hori handituta, merkataritzaren kalitatea eta lehiakortasuna hobetzeari, hiri sareko merkataritza suspertzeari eta sektorean antolaketa orekatsua ezartzeari begira. Gainera, plan horri esker sektorearen gaur egungo egoeraren diagnostikoa egin ahal izanen da, I. Planaren garapena aztertuko da, sektorearen bilakaera eta planean txertatutako ekintzen garapena aztertzeko adierazleak finkatuko dira, eta horrez gainera, aukera izanen da programa eta jardunbide ildo egokienak definitu, sustatu eta ebaluatzeko, Nafarroako Gobernuari eta merkataritza sektorearekin lotura duten gainerako erakunde eta eragileei merkataritzaren kalitatea hobetzeko eta kontsumitzailearekiko egokitasuna areagotzeko baliagarri gerta dakizkien. 

Planak orientazio irizpide nagusi hauek ditu: merkataritza eskaintza kontsumitzaileei eta mota orotako eskariei egokitzea (biztanle egoiliarrak, bigarren etxebizitza gure lurraldean duten biztanleak, turistak eta bisitariak eta talde berriak); merkataritzaren lurralde banaketa orekatsua sustatzea, herritarrek eguneroko kontsumorako gaiak erosteko ahalik eta joan-etorri gutxien egin ditzaten, merkataritza orekarako eskualde buruetako merkataritza eskaintza sustatzea, eguneroko kontsumorakoak ez diren produktuen erakarpen polo gisa, eta Iruñea eguneroko kontsumorakoak ez diren produktu espezializatuen bilgune gisa egituratzea, beste autonomia erkidego batzuetarako gastu ihesik gerta ez dadin. Aipatzekoak dira, halaber, honako irizpide hauek: hiri sareko merkataritza Nafarroako udalerrien nortasunaren eta gizarte kohesioaren ardatz gisa egituratzea; merkataritza formatuen eta ikurren arteko oreka sustatzea, merkataritza tradizionalaren egitekoa indartuz eta merkatu nagusitasuna saihestuz; merkataritzaren lehiakortasuna hobetzea, prestakuntza egokiaren bidez eta integrazio, salmenta eta zerbitzu molde berriak abian jarriz; txikizkako merkataritza sustatzea, Nafarroako bertako produktuen banatzaile eta suspertzaile gisa; eta Nafarroako Gobernuaren beste plan horizontal batzuekiko osagarritasuna bilatzea, adibidez, Nafarroako Lurralde Estrategiarekikoa, Teknologia Planarekikoa, Nafarroako Enplegu Zerbitzuaren Formazio Planarekikoa, Informazio Gizartea Sustatzeko Planarekikoa edo Berrikuntza, Enpresa eta Enplegu Departamentuaren Modernizazio Planarekikoa. 

Sei programa ditu


Plana sei programak osatuta da: 

1- Nafarroako txikizkako merkataritzaren lehiakortasuna hobetzea, hiri sareko merkataritzaren lehiakortasunak gora egin dezan, bide horretatik, kontsumitzaileek beren premien araberako produktu banaketa izateko eta merkataritza enpresen errentagarritasuna areagotzeko. 

Programaren jardunbide ildoak hauek dira: merkataritza saltokiak modernizatzea, inbertsioak egiteko finantza laguntzak banatzea, elikagai freskoen merkataritza poloak sustatzea, landa merkataritza egokitzea, familiarteko negozioen ondorengotza kudeatzea eta saltokietan berrikuntza proiektuak eta prozesuak abian jartzea. 

2- Taldeen sustapena eta kudeaketa (lurralde taldeak eta talde sektorialak). Helburuak dira asoziazionismoa eta enpresen arteko lankidetza sustatzea (nahikoa gaitasun duten hiri eremuetan merkataritza sustatzeko taldeko estrategiak garatzeko bitarteko gisa), eta merkataritza enpresen errentagarritasuna hobetzea (erosketa guneak eta enpresen irismena handitzea ahalbidetzen duten integrazio moduak sortuz). 
Bigarren programako jarduera ildoak honako hauek dira: hirigunea sustatzea erakarpen polo gisa; eta saltoki txikiak elkartu eta erosketa guneak osatzea (eta baita enpresak integratzeko beste modu batzuk ere). 
3- Trebakuntza eta enplegua merkataritzan, Nafarroako merkataritzaren egitura modernizatze aldera. Merkataritzako enpresaburu, langile eta teknikarien profesionaltasuna areagotzea, trebakuntza maila txikiena dutenak birziklatzea, eta enpresak kudeatzeko teknika eta bitarteko berriak eskura jartzea. 

Hirugarren programako jarduera ildoak honako hauek dira: trebakuntza ildoak koordinatzea eta lehentasunak ezartzea; trebakuntzaren bidez merkataritzaren kalitatea hobetzeko sostengua ematea; merkatari lanaren eta merkataritzaren sektoreko enpleguen balioa handitzea; eta merkataritza banaketaren sektoreko enpresa txiki eta ertainetan teknologia berriak barneratzea. 

4- Merkataritzaren hirigintza, toki administrazioek hirietako merkataritza sustatzeko eta hobetzeko politiketan parte hartu dezaten bultzatzeko. Zentzu horretan, merkataritzaren sektorea funtsezko alderditzat hartu behar da udal politiken ezarpenaren baitan, eta merkataritza garatzeko beharrezkoa den hiri eta arau ingurunea bultzatu behar da. 

Laugarren programako jarduera ildoak honako hauek dira: hiriaren merkataritza eredua zehaztea; hirigintza ingurunea egokitzea hiri merkataritza garatzeko beharrizanetara; taldeko jarduera planak sustatzea; hirigunea kudeatzeko bitariko erakundeak sortzea (publiko-pribatuak); hiri bilbeko merkataritza eremuekin zerikusia duten ingurune elementuak hobetzea; eta udalak sentsibilizatzea. 

5- Merkataritzaren lurralde plangintza eta lege esparrua, zerbitzuei buruzko zuzentaraua betetzen duen eredua sortze aldera, merkataritza jarduera antolatzeko, lurralde antolamenduko irizpideetan oinarrituta eta Nafarroako Lurralde Estrategiaren garapenarekiko koherentziari eutsiz. 
Bosgarren programako jarduera ildoak honako hauek dira: hiri merkataritzari sostengua emateko itun soziala bultzatzea; txikizkako merkataritzari buruzko araudia egokitzea Europako Parlamentuaren eta Kontseiluaren 2006/123/EE Zuzentarauari (2006ko abenduaren 12ko Zuzentaraua, merkatuko zerbitzuei buruzkoa); merkataritza antolatzeko eredua sortzea; merkataritzaren geo-erreferentziak ezartzeko tresna abian jartzea; eta Nafarroako Txikizkako Merkataritzaren Kontseilu Aholku-emailea osatu eta eginkizunak zehaztea. 

6- Nafarroako merkataritzari buruzko informazioa sortu, kudeatu eta hedatzea, Nafarroako Gobernuko Enpresaren Zuzendaritza Nagusiak kudeatutako informazioa merkataritzaren sektoreko eragileen eskura egon dadin eta erabili dezaten sustatzeko.

Seigarren programako jarduera ildoak honako hauek dira: Nafarroako merkataritzaren “datu bankua” sortzea; informazioa sortzen duten eragileen arteko lankidetza sustatzea; eta neurriak garatzea informazioa hedatzeko eta tartean sartuta dauden eragile guztiek sektoreari buruzko informazioa eskuragarri izateko. 
EKONOMIA ETA OGASUN DEPARTAMENTUA
BEZ-aren erregelamendua aldatu da zerga honen legean izandako azken aldaketei egokitzeko

Astelehena, 2008ko ekainaren 9a.  Nafarroako Gobernuak foru dekretu bat onetsi du Balio Erantsiaren Gaineko Zergaren (BEZ) erregelamendua aldatzeko zerga hura arautzen duen legean izandako azken aldaketei egokitzeko xedez.
Besteak beste, aipatu aldaketetan sartu izan da %4ko zerga-tasaren aplikazioa araubide bereziko edo sustapen publikoko babes ofizialeko etxebizitzetan. Kasu honetan, Erregelamendu berriak zehazten du nola egiaztatu behar duen extebizitzaren erosleak haren egoera, tasa murriztua aplikatzeko eskubidea edukitzeko.
Bestalde, Erregelamendua egokitu izan da irratidifusio digital eta telebista digitaleko zerbitzuen hornidura eta hartzean %7a aplikatzeko, eta edozein muga kentzeko eragiketen prezioari lotuta ez dauden dirulaguntzak jasotzearen ondoriozko kenkarirako eskubidean.
Beste aldaketaren helburua da zehaztea zein kasutan aplikatzen ahal den zerga murriztua ezgaitasuna edo minusbaliotasuna duten pertsonek erabiltzen dituzten autoei dagozkien eragiketetan. Azkenik, testu berriak arautzen du araubide berezia aplikatu nahi duten entitateek Zerga Administrazioari egin behar dizkioten jakinarazpenen edukia.
BERRIKUNTZA, ENPRESA ETA ENPLEGU DEPARTAMENTUA
Iruñeko Udalarendako 100.000 euroko dirulaguntza onetsi da “Pamplona Futura” programaren ekimenetarako 

Astelehena, 2008ko ekainaren 9a.  Nafarroako Gobernuak baimena eman dio Enpresako zuzendari nagusiari 100.000 euroko laguntza zuzena eman diezaion Iruñeko Udalari 2008ko “Pamplona Futura” programaren ekinmenetarako. 
Iruñeko Udalak martxan jarri du aurten “Pamplona Futura” izeneko programa eta haren helburua da hainbat ekimen garatzea teknologia berrien ezagutza eta erabilpena bultzatzeko gizarteko sektore guztien artean haustura digitala murriztu eta herritar guztien artean informazio gizartea sustatzeko xedez.
Nafarroako Gobernuak bere egiten du Nafarroa informazio gizartean sendotzeko konpromisoa, izan ere, funtsezkoa baita haren garapen ekonomiko eta sozialerako. Horretarako, ezinbestekoa da informazio eta komunikazio teknologiak (IKT) sustatu eta hedatzea eta behar den  hezkuntza eta prestakuntza eskaintzea, izan ere, horixe baita oinarria gizartea parte-hartzaileagoa lortzeko informazio gizartean. Zentzu horretan, dagozkion progamen bidez, IKT-ren eta informazio gizartearen kultura hurbildu nahi zaio herritar orori, modu pertsonalizatuan eta bereziki gehien behar dutenei.

Informazio gizarte arloan Nafarroako Gobernuak eta Iruñeko Udalak dituzten helburuek bat egiten dute eta   osagarriak dira, beraz, modu koordinatuan jardun behar dute bikoizketak saihestuz, baliabideak optimizatuz eta Udalak duen herritarrenganako hurbiltasuna aprobetxatuz.
KULTURA ETA TURISMO DEPARTAMENTUA
Gobernuak 1,627 milioi euro inbertituko du Lizarrako Ruako San Pedro eliza zaharberritzeko 

Astelehena, 2008ko ekainaren 9a.  Nafarroako Gobernuak baimena eman dio Kultura zuzendari nagusiari hainbat urtetarako obren kontratua egiteko Lizarrako Ruako San Pedro elizaren estaldurak eta fatxada zaharberritzeko. Gobernuak onetsitako aurrekontua 1.627.217,94 eurokoa da eta honelaxe banatuko da: 427.217,94 euro 2008. urtean eta 1.200.000 euro 2009. urtean.
Lizarrako Ruako San Pedro eliza, historikoki Donejakue bideari lotuta dagoena, monumentu historiko-artistiko deklaratu zen 1931eko ekainaren 3ko Dekretuaren bidez. Bestalde, sartuta dago Ruako San Pedro auzoko multzoaren Interes Kulturaleko Ondasun deklarazioan, 1956ko azaroaren 23ko Dekretuak, ezartzen duenez, bai eta Lizarrako Multzo Historikoaren deklarazioan ere (apirilaren 29ko 92/2002 Foru Dekretua).
Ondare Arkitektonikoaren Atalak prestatu txostenak dioenez, elizak behar ditu nabeen, dorrearen eta klaustroen estaldurak berritu hainbat tokitan dauden euri uraren iragazteak konpontzeko, eta behar bezala konpontzeko ere goialde hirukoitzaren estaldurak, harlanduzko estaldura berriaren bidez, horrelakoxea baitzen jatorrizko estaldura. Halaber, beste lan batzuk planteatzen dira tenpluaren fatxadak garbitu, sendotu eta zaharberritzeko. Obrak bukatzeko epea hamasei hilekoa da.
KULTURA ETA TURISMO DEPARTAMENTUA
Lankidetza hitzarmen bat onetsi da “Reyno de Aqua. Nafarroako Erribera Zaragozako 2008ko Erakusketan” izeneko programa egiteko 

Astelehena, 2008ko ekainaren 9a.  Nafarroako Gobernuak lankidetza hitzarmen bat onetsi du “Reyno de Aqua. Nafarroako Erribera Zaragozako 2008ko Erakusketan” izeneko programa garatzeko. Hitzarmena ondoko erakunde hauen artean sinatuko da: Kultura eta Turismo Departamentua, Tuterako Udala, Nafarroako Erribera garatzeko estrategien partzuergoa (EDER) eta Bardeetako Komunitatea. Programa hau egiteko, 79.000 euroko gastua onetsi du Gobernuak.
KULTURA ETA TURISMO DEPARTAMENTUA
Karlismoaren Museoaren proiektua eta obrak egiteko kontratua onetsi da 

Astelehena, 2008ko ekainaren 9a.  Nafarroako Gobernuak baimena eman dio Kultura zuzendari nagusiari Karlismoaren Museoaren proiektu museografikoa eta haren obrak egiteko kontratua (zuzendaritza eta exejuzioa) egin dezan 385.000 euroko gastuarekin. Aipatu gastua honelaxe banatuko da: 100.000 euro 2008. urtean, eta 285.000 euro 2009. urtean.
Foru Parlamentuak eskatuta, Nafarroako Gobernuak Lizarran Karlismoaren Museoa sortzea erabaki zuen. Horretarako Gobernadorearen Jauregia hautatu zen, Lizarrako Udalarena den XVII. Mendeko eraikuntza. Haren ondoan planta berriko eraikin bat altxatzea aurreikusten da.

Museoko lehen bildumak izanen dira Alderdi Karlistak Nafarroako Gobernuari gordailu mugagabe gisa lagatako ondasunak: koadroak, banderak, argazkiak edo kondekorazioak, besteak beste.
KULTURA ETA TURISMO DEPARTAMENTUA
58.000 euroko dirulaguntza onetsi da Artzapezpikutzaren elizak eta monumentuak irekitzeko programarako 

Astelehena, 2008ko ekainaren 9a.  Nafarroako Gobernuak baimena eman dio Turismo zuzendari nagusiari 58.000 euroko dirulaguntza zuzena emateko Iruñeko Artzapezpikutza eta Tuterako Gotzaintzari 2008. urtean zehar elizak eta montumentuak zabaltzeko programa egin dezan.
Turismo Produktuen Garapenerako eta Kalitaterako Atalak emandako txostenaren arabera, Nafarroak badu ondare arkitektoniko eta kultural aberatsa, Iruñeko Artzapezpikutza eta Tuterako Gotzaintzarena dena eta Foru Komunitateko lurralde osoan banatuta aurkitzen ahal dena. Kultura eta Turismo Departamentuak Artzapezpikutzaren elizen eta monumentuen irekitzea sustatu nahi du jendeak dohanik bisitatu ditzan eta horretarako gastuak finantzatuko ditu.  
LANDA GARAPENEKO ETA INGURUMENEKO DEPARTAMENTUA
Nafarroako Gobernuak banaka izapidetuko ditu abere-lehiaketetarako dirulaguntzak 

Astelehena, 2008ko ekainaren 9a.  Landa Garapeneko eta Ingurumeneko Departamentuak proposatuta, Nafarroako Gobernuak erabaki du hemendik aurrera banaka baloratuko direla tokiko abere-lehiaketetarako dirulaguntzak, eta ez  norgehiagokako araubidean, orain arte egiten zen bezalaxe. Erabakia justifikatua dago, izan ere, lehiaketak urtean zehar egiten baitira eta oso zaila da kalkulatzea zein izanen den abereen parte-hartze maila, eta horren ondorioz, lagungarriak diren gastuak.
Tokiko eta eskualdeko abereen lehiaketak egiteak balio du abere-hautaketa sustatzeko, abletzainei estimulua emateko eta abereen hautaketa prozesuan eta ekoizpen prozesuan lortutako emaitzak sustatzeko. Horrez gain, herri edo herrialde bakoitzeko arraza-multzoak ezagutzera ematen dira arraza desberdinak sustatzeko xedez.

Foru Komunitatean hainbat lehiaketa egiten dira urtean zehar forma desberdinak hartzen dituztenak: erakusketa, enkantea, lehiaketa, azoka edo feria. Orain arte, Landa Garapeneko eta Ingurumeneko Departamentuak 6 feria ingururi dirulaguntzak eman izan dizkie eta urteko gastua 30.000 euro ingurukoa izan da.
Une hauetan izapidetzen ari da Foru Agindu berri bat, dirulaguntza mota hau arautuko duena, eta haren berrikuntza nagusia izanen da aukera emanen diela tamaina txikiagoko beste erakusketa batzuei laguntzak jasotzeko. Horrela, deialdia 15 bat ferietara zabalduko da eta Landa Garapeneko eta Ingurumeneko Departamentuak guztira 60.000 euro inbertituko du 2008. urtean zehar.
LEHENDAKARITZA, JUSTIZIA ETA BARNE DEPARTAMENTUA
María Madrid Miqueleiz, Iruñeko notario izendatua 

Astelehena, 2008ko ekainaren 9a.  Nafarroako Gobernuak Iruñeko notario izendatu du María Madrid Miqueleiz, lanpostu hutsak hornitzeko xedez Erregistroen eta Notariotzaren Zuzendaritza Nagusiak deitutako lehiaketaren espedientea jaso eta gero. Gobernuak izendapen hau egin du Nafarroako Foru Eraentza Birrezarri eta Hobetzeari buruzko abuztuaren 10eko 13/1982 Lege Organikoari jarraikiz.
Izendapenak 

Astelehena, 2008ko ekainaren 9a.  Nafarroako Gobernuak ondoko izendapen hauek erabaki ditu:
-Amaya Bordonaba Ruiz, Hezkuntza Departamentuko Nominen a Gastu Kontrolaren zerbitzuburu
-Javier Lacarra Albizu, Hezkuntza Departamentuko Ikastetxe eta Ikasketetarako Dirulaguntzen zerbitzuburu
-Alfredo Amestoy Ibarra, Lehendakaritza, Justizia eta Barne Departamentuko Justiziako Zerbitzu Jurudiko-Administratiboko zuzendari

